
ЖАСТАРДЫҢ ҚҰНДЫЛЫҚ БАҒДАРЛАРЫ

Пангалиева Ж.Қ.

Жастардың рухани әлемінің жағдайы жастар үшін ғана емес, бүкіл
қоғам өмірі үшін де маңызды орын алады, өйткені жастар біздің
болашағымыз. Жастардың рухани мәдениетін құраушылардың бірі
құндылықтық бағдарлар болып табылады яғни, белгілі-бір мәндерді өмірді
ұйымдастырушы бастамалар ретінде қабылдау және өзін соған сәйке ұстау.

Г.С. Абдирайымованың заманауи Қазақстан қоғамындағы жастардың
құндылық ұстанымдарын зерттеуге бағытталған жұмысында қазіргі кезде
елдің саяси,  экономикалық, әлеуметтік-мәдени жағдайы қоғамдық және жеке
тұлғалық құндылықтар құрылымына өз әсерін тигізгендігі айтылады.

Жастардың құндылықтық бағдарын зерттей келе, Г.С. Абдирайымова
жастардың арасында рухани құндылықтардың басым екенін көрсеткен.
Рухани құндылық ретінде өз зерттеуінде ол жастардың арасында дінге
қызығушылықтың артқандығын, отбасының және туысқандық байланыстың
жастар үшін маңыздылығын, жастардың ұлттық дәстүрлерді білуін атап
өтеді. Бірақ, оларды қабылдауға келгенде жастардың көзқарастары өзгерген.
Мұны біз өз зерттеуімізде де байқадық. Осы зерттеудің кейбір нәтижелерін
мысалға келтірсек.

Жастардың құндылықтарды орналастыруы бойынша бірінші орынға:
70% - отбасын, 13% - денсаулықты,   11,6%- ұлттық дәстүрді және 5% - дінді
таңдаған. Бұл жоғарыда айтылған мәселелерді растайды. Сауалнама қатысқан
жастардың 78,3% - ұлттық құндылықтарды ұлттық дәстүрлермен, 15% -
демократиялық және саяси принциптермен, 6,7%- діни сеніммен
байланыстырады. Сонымен қатар дәстүрдің сақталуы мен орындалуы 56,7%
жастар үшін маңызды болса, 35% - тек қазіргі заманға сәйкес келетін
дәстүрлерді орындау керек, 8,3% - салт-дәстүрлерді орындаудың және
сақтаудың маңыздылығы жоқ деп айтқан. Соңғы екі жауаптың
көрсеткіштерін қоса қарайтын болсақ, оның үлесі артады. Бұл бүгінгі күнде
жастардың дәстүрлерге деген қатынасы туралы ойлануды қажет етеді.

Ал, дін мәселесіне келетін болсақ, «Сіз діни мейрамдарды атап өтесіз
бе?» деген сауалға респонденттердің  88,3% - «иә» деп, 11,7% - «жоқ» деп
жауап берген. Зерттеу қорытындысы бойынша жастардың басым бөлігінің
мешітке жиі баратындығын көреміз. Бұл студенттердің арасында дінге бет
бұрғандар санының артып отырғандығын дәлелдейді. Бұл үрдістің өзін екі
жақты қарауға болады.

Қорыта айтқанда еліміздің болашағы үшін жастарды тәрбиелеуде
рухани құндылықтардың маңызы зор және біз күнделікті өмірде оларды
қолданудың аясын кеңейтіп, үнемі назарда ұстап отыруымыз қажет.


